Nafarroako Parlamentuko Mahaiak, 2003ko irailaren 15ean egindako bilkuran, Izquierda Unida de Navarra-Nafarroako Ezker Batua parlamentu-taldeak Erientzako Liburutegien Programa Koordinatzeko Administrazio Unitateko burutza betetzeari buruz egindako galdera tramitera onartzea erabaki zuen. Galdegileak idatzizko erantzuna eskatu du.

Erabaki hori betetzeko, Nafarroako Parlamentuko Aldizkari Ofizialean argitara dadin agintzen da.

GALDERAREN TESTUA

Izquierda Unida de Navarra-Nafarroako Ezker Batua parlamentu-taldeak, Legebiltzarreko Erregelamenduan ezarritakoaren babesean, honako hau adierazten du:

2003ko ekainaren 11ko 73. Nafarroako Aldizkari Ofizialean argitaratu zen Osasunbideko zuzendari kudeatzailearen maiatzaren 15eko 928/2003 Ebazpena, zeinaren bidez deialdi bat onetsi baitzen, merezimendu-lehiaketa bitartez 38 lanpostu betetzeko, Osasunbidearen menpeko zentro batzuetarako (lanpostu horiek zentro horietako 38 burutza dira, osasun laguntzaz kanpoko atal eta unitateetakoak eta osasun laguntzako eta erizaintza unitateetakoak).

Parlamentu-talde honen iritziz, burutza horiek eskuratzeko beharrezkoak diren merezimenduak zehaztean zuhurtziarakotasun handiz jokatu da, eta erabilitako irizpideak nabarmenki salbuespenekoak dira. Bi elementu horiek arriskuan jartzen dute horrelako prozeduretan behar den objektibotasuna. Horrela, lehiaketa-fasean eragin handiegia dauka postuan lehenik izandako esperientziak; izan ere, burutzaren batean jardunean emandako urte bakoitzeko  3 puntu esleitzeaz gain (eta 2 puntu gehiago, deialdiaren arlo berekoa baldin bada), 16,5 punturainoko saria ematen da (hau da, lor daitekeen gehieneko puntuazioaren ehuneko 30) honako honengatik: “oroit-idazki/azterlan bat, deialdiko postuaren eginkizunen analisia eginen duena eta postu horretan jarduteko behar diren betekizun, baldintza eta bitartekoak, bai eta deialdiaren xede den unitate organikoaren antolaketa tekniko-administratiboa ere, aztertuko dituena”. Logikoa denez, kontzeptu horretan abantaila guztiak dira postuan jadanik jardun duen norbaitentzat. Hori horrela, gainerako merezimenduak, prestakuntzari, irakastaldiari edo ikerketari dagozkienak, oso munta txikikoak suertatzen dira, eta horren emaitza izan daiteke arduradun berrien hautaketarako nahikoa izatea soilik esperientzia-urteak pilatzea kargu horretan edo antzeko beste batean, “behin-behinekoz” jardunez (kasu batzuetan, urte askotan zehar), Nafarroako Gobernuak bere nahieran eginiko hautaketa bat dela medio.

Bestalde, harrigarria zaigu deialdiko postu guztietan izangaiei A, B, C edo D mailako funtzionario (kasu bakoitzaren arabera) izatea eskatzea (pentsatzekoa da kasu bakoitzean maila egokia bilatzen dela kudeaketa-eginkizunei dagokienez), eta soil-soilik kasu batean onartzea D edo E maila. Gaixoen liburutegien programa koordinatzeko administrazio-unitateko burutza da. Indarreko legediaren arabera, E mailarako eskola-ziurtagiria besterik ez da eskatzen; hau da, ezta derrigorrezko irakaskuntzaren gutxienekoa ere (lehen hezkuntza edo eskola-graduatua), zeina D mailarako eskatzen baita. Ez zaigu egokia iruditzen hain funtzionario-maila baxua izanik burutza bat eskuratu ahal izatea; eta ez zaigu logikoa iruditzen gure hezkuntza-sisteman liburutegi-kudeaketarekin zerikusia daukaten titulazio berezietatik baten bat ez eskatzea, edo, gutxienez ere, batxilergoa edo LH2, Foru Komunitateko administrazioak eskatu ohi dituenak liburutegietako arduradun izateko, edo eskola-graduatua, liburutegiko laguntzaile posturako eskatu ohi duena. Parlamentu-talde honek ez du ulertzen salbuespen horien zergatia. Halaber, Nafarroako liburuzainen elkarteak kexa bat igorri dio Osasun kontseilariari, eskaturiko maila, hain zuzen, postuaren eginkizunen araberakoa ez delakoan.

Hori dela-eta, hauxe jakin nahi dugu:

– Gaixoen Liburutegien Programa Koordinatzeko Administrazio Unitateko burutza betetzearen kasuan, zergatik egiten da salbuespena maila eskatzeari dagokionez?

– Nafarroako liburuzainen elkarteak eginiko kexa aintzat hartuz jokatzeko asmorik badago?

– Zer neurri hartuko ditu Departamentuak, burutza horiek eskuratzeko beharrezkoak diren merezimenduak zehaztean zuhurtziarakotasun handia eta irizpide nabarmenki salbuespenekoak saihesteko, bi elementu horiek arriskuan jartzen baitute horrelako prozeduretan behar den objektibotasuna?

